
Kamamilaren ordezko aproposa 

Zauriak sendatzeko, ixteko edota hanturak jaisteko balio du milorriak ('achillea millelofium') 

Nekane MARTIARENA 

Lore txiki asko izaten ditu eta horiek denek lore multzo handi bat osatzen dute. Lore txiki horiek zuriak edo eta arrosak izaten dira. Arrosa argi-argia, esan daiteke. Bost lore-hostoz osatuak daude. Lore horien barruan hodi itxurako lore zuri-horiak ikusiko ditugu. Normalean udaran loratzen hasten da, eta urria bitarte aurki dezakegu horrela. Nolanahi ere, lekuaren arabera lehenago ere ikus daiteke loretan. 

Metro bateko altuera har dezake gehienez, baina normalean 30- 60 cm inguruko altuera izan ohi du. Zurtoin tente batetik hainbat adartxo ateratzen dira, eta horietatik hostoak. Hosto txiki eta berdeak izaten ditu, baina ez ohiko hostoak. Txikiak, oso meheak eta distira handikoak izaten dira. Hosto nagusia hosto txiki askotan banatua dago. 

Horregatik ote milorri, millaorriko, millosto izena? Hau da, mila zenbakiagatik ? Mila hosto baino gehiago dituen landarea delako edo? Izenik ezagunena hori izanda ere, beste izen batzuk ere baditu, ekilorea edo eta Ama Birjinaren belarra, besteak beste. Izen horiek leku edo herrien araberakoak dira. Askotan gertatzen da landare batek izen bat baino gehiago izatea, edo horri hainbat izen ematea. 

Usain handia eta berezia duen belarra edo landarea dugu milorria. Lore guztiak du usaina, hau da, bai hostoak, bai eta loreek ere. Gainera, hostoak ahoan sartuz gero, zapore mikatzekoak dira. 

Badirudi -halaxe esaten dute-, latinezko Achillea izena Akilesi bere amak zauriak sendabelar horrekin sendatzen zizkiolako jarri ziotela. Horrek esan nahi du oso aspaldidanik ezaguna eta erabilia dela belar hau. 

Konposatuen familiako landarea dugu hau. Lore txiki askok lore handi bat osatzen dutelako jarri zioten botanikoek izen hori. Famili horretan milaka landare mota aurki daitezke, eta gehienak landareak dira; ez dago zuhaitzik, zuhaixkak gehienez ere . Familia horren barruan zenbait azpifamilia daude. Milorriaren kasuan Tubulifloras da azpifamilia. 

ZERTARAKO ETA NOLA: Garai batean, zauriak sendatzeko, ixteko edota hanturak jaisteko edukitzen zuten etxe askotan milorria. Baita esku zartatuak, ultzerak, ekzemak, zauriak eta abar sendatzek ere, besteak beste. 

Eskukada handi bat hosto hartu, eta txiki-txiki egingo dugu. Behin ondo txikitua dagoenean, zauriaren gainean jarriko dugu, eta oihal batekin bildu. Zauria odoletan dagoenean ere erabil daiteke. Horrek zauria ixten eta odola gelditzen lagunduko digu. 

Normalean, bi koilarakada txiki erabiliko ditugu ur baso bakoitzeko, eta unean uneko infusioa egingo dugu. Aldi bakoitzean berria egitea komeni izaten da. Egunean hiru infusio har daitezke, goizean lehenengoa baraurik, eta beste biak bazkaldu eta afaldu ondoren. 

Kamamilaren ordezko bezala ere ezagutu eta erabiltzen da. Izan ere, ezaugarri berdinak dituzte biek. Sabeleko mina eta haize mina sendatzeko, digestioak hobetzeko, behazunaren lana hobetzeko, gose faltarako eta gastritiserako lagungarria izan daiteke milorri infusioak hartzea. 

Odol jarioak mozteko, bai barrukoak eta bai kanpokoak: hileko odoltsuak, sudurreko odoljarioak... Odol pikoen kasuan, adibidez, lurrinak egin daitezke, infusioak edan edota ur horrekin garbitu. Horrela, minak lasaitu eta sendatzen laguntzen du. Beste ezer ez badugu eta zauriren bat odoletan badugu, eskukada bat milorri hartu, txiki txiki egin, eta zauriaren gainean jarriko dugu. Horrek odola gelditzen lagunduko digu. Dena den, sendatzea gure esku dagoen neurrian izango zaigu lagungarria tratamendu hori. Arazoa larria bada edo odol jarioa behar baino handiagoa bada sendagilearengana joatea komeni da. 

Hormonak orekatzeko ere baliogarria edo lagungarria da: hileko minberak eta irregularrak, menopausiako berotasunak... Egunean hiru basotxo edan ditzakegu. 

Beherakoak mozteko ere erabili izan dute milorri infusioa. 

Ahoko, haginetako eta eztarriko minak baretzeko, infusio batekin gargarak egitea komeni da. 

Nekatuak gaudenean ere erabil daiteke, indarberritzeko, esfortzu handiren bat egin, edo asko ibili bagara, esate baterako. Infusio hau ezti pixka batekin nahas daiteke. 

Esku eta hanketara doan odol zirkulazioa hobetzen du. 

NOIZ ETA NON BILDU. Hostoak eta loreak erabil daitezke. Egokiena loretan dagoenean biltzea izaten da. Udaran loratzen denez, uztailetik irail eta urria bitarte jasoko dugu. Lorea baino pixka bat beheragotik moztu behar da. Bildu eta gero, eguzkitan lehor dezakegu, nahiz eta itzaletan ere egin daitekeen. Lehortu ondoren, leku ilun eta lehor batean gordeko ditugu. Zainak ez dira erabiltzen. 

Euskal Herrian oso ezaguna da. Bide ertzetan, ura dagoen lekuetan, belardietan eta leku irekietan aurkituko dugu. Leku lehorretan eta eguzkitsutan ere topatuko dugu. 

JAN. Hostoak jan egin daitezke: zopan edo barazki moduan. Gurina egiteko eta gaztanbera moduan ere erabiltzen da. 

EZAUGARRIAK. Taninoak, kolina, akileina, olio esentziadunak, azulenoa, glizerina, oleiko eta linoleiko azidoak... Akileina da zapore mikatza duena. 

ZER EGIN. Infusioak, tinduak, ukenduak, ardoak, xarabeak eta abar egin daitezke milorriarekin. 

Milorri ukendua: 

(Zauriak ixteko eta, nahi izanez gero, odol pikoetarako) 

35 bat gramo milorri 250 oliba oliotan sutan jarri. Substantzia guztia atera arte itxaron. Hori bai, ez dadila belarra erre. Ondoren, 30 bat gramo argizari desegin sutan. Belarra eta olioa ondo iragazi argizaria dagoen lapikoan. Ahalik eta substantzia gehien atera iragazterakoan. Dena nahasi, eta epeltzen hasten denean ontzietan gorde. 

Barruko nahiz kanpoko odol jarioak mozteko ere balio du milorriak 

Hostoak zopan edo barazki moduan jan daitezke. Gurina egiteko erabiltzen da, bai eta gaztanbera moduan ere 

